STRANKA ZA BOSNU I HERCEGOVINU 

SAVJET ZA ZDRAVSTVO 

PLATFORMA ZA OBEZBJEĐIVANJE ZDRAVSTVENE 

ZAŠTITE ZA BiH

Prema definiciji Svjetske zdravstvene organizacije «zdravlje je stanje potpunog fizičkog, mentalnog i socijalnog blagostanja, a ne samo odsustvo bolestii iznemoglosti». 

Pojam socijalnog blagostanja Svjetska zdravstvena organizacija definiše kao stanje mira i sigurnosti u kojem svaki čovjek bez razlike na rasu, vjeru, političko uvjerenje i spol ima pravo na školovanje i rad koji mu daje mogućnost da živi harmonično u zdravoj okolini i koji mu pruža osiguranje u slučaju bolesti, iznemoglosti i starosti. 

Sva ljudska bića na svijetu imaju jednaka prava na zdravlje kojeg nema bez mira i socijalne pravde, bez dovoljno hrane i pitke vode, te odgovarajuće zdravstvene zaštite. 

Obezbjeđenje adekvatne zdravstvene zaštite u miru predstavlja veliki problem za većinu razvijenih, a posebno nerazvijenih zemalja. 

Zdravstvena djelatnost je veoma skupa i predstavlja jedan od parametara za ocjenu stepena ekonomske moći društva ili države, što će reći da je nivo zdravstvene zaštite cjelokupnog stanovništva uslovljen stepenom ekonomske moći tog društva. 

Rat je najveća od svih opasnosti po zdravlje i pojedinca i naroda koja pred zdravstvenu zaštitu napadnute zemlje postavlja često nepremostive prepreke, a iza sebe ostavlja pustoš i nesagledive posljedice po ljude i njihovu okolinu. 

Brutalnost unutrašnje i vanjske agresije na Bosnu i Hercegovinu, upotreba konvencionalnog i zabranjenog oružja i oruđa protiv nezaštićenog civilnog stanovništva, rezultirao je velikim ljudskim žrtvama i razaranjima materijalnih dobara. 

Grubim tumačenjem Dejtonskog sporazuma zdravstvena zaštita unutar BiH organizuje se na entitetskom nivou bez ikakvih zajedničkih institucija koji bi je objedinjavali na nivou države. 

Prema Dejtonskom sporazumu određeni broj pitanja iz djelatnosti zdravstva koja su od interesa za Bosnu i Hercegovinu, a vezana su za obaveze iz međunarodnih konvencija i ugovora, s posebnim osvrtom na državne obaveze iz međunarodne deklaracije o primarnoj zdravstvenoj zaštiti prema UN i WHO i dr. i članstva u međunarodnim zdravstvenim asocijacijama Evrope i svijeta ostala su nedefinisana, kako u pogledu zakonske regulative, tako i u pogledu nadležnosti organa i institucija za njihovo sprovođenje.

Naime, u djelatnosti zdravstva za određen broj pitanja (zaštita od jonizirajućeg zračenja i drugih štetnih supstanci: zaštita od zaraznih bolesti uključujući prevenciju na državnoj granici: obrada zdravstveno statističkih podataka na nivou Države prema Međunarodnoj klasifikaciji bolesti: međunarodna kontrola životnih namirnica i predmeta opšte upotrebe od opasnosti za život i zdravlje ljudi i dr. utvrđene su obaveze u međunarodnim konvencijama i ugovorima koje svaka država treba da ispunjava. 

Međunarodne obaveze iz domena zdravstva regulirane su međunarodnim konvencijama i ugovorima koje je Bosna i Hercegovina prihvatila ili su u postupku razmatranja za ratifikaciju i zaključivanje. 

Također, potrebno je istaknuti da je, prema odredbi člana 1. Ustava Bosne i Hercegovine uz potvrdu kontinuiteta Bosne i Hercegovine kao subjekta u međunarodnom pravu, predviđeno očuvanje članstva u međunarodnim organizacijama. 

Bosne i Hercegovina je sačuvala svoje članstvo u Svjetskoj zdravstvenoj organizaciji (WHO) i drugim organizacijama. 

Prema osnivačkoj povelji WHO-a, učešće članica je predviđeno u vidu unitarnih delegacija koje finansiraju vlade zemalja članica. 

Iz Ustava Bosne i Hercegovine proizilazi da se takva delegacija formira i finansira na nivou države, član V 3.c) Predsjedništvo ima nadležnost za «predstavljanje Bosne i Hercegovine u međunarodnim i evropskim organizacijama». 

Da bi se to izvršilo, predstavnici Države treba da imaju puni pristup do svih podataka relevantnih za izvještavanje o donesenim odlukama koje se tiču javnog zdravstva. 

Prema članu III 2.b) Ustava Bosne i Hercegovine, entiteti, kao titulari domaće relevantne nadležnosti, su pod stalnom ustavnom obavezom da pružaju pomoć državi u tom pogledu. 

Nefunkcionisanje državnih institucija iz oblasti zdravstva i potpuno zapostavljanje interesa BiH u međunarodno-informativno-komparativnim analizama u oblasti zdravstva prema UN, EU, SZO, UNICEF,WB, dovodi do: 

· Narušavanje ljudskih prava u zdravstveno – socijalnoj jednakosti na život i zdravlje građana na više od 60% teritorije BiH, 

· Odsustvo važnih indikatora o zdravlju i oboljenjima stanovništva BiH u komparaciji sa zemljama članicama SZO i EU,

· Potpunog odsustva organizovanih mjera sprječavanja unošenja zaraznih bolesti, ljudi i životinja na svim granićnim prelazima BiH (najnoviji primjer Q groznice), 

· Odsustvo kontrole zdravstvenih namirnica i predmeta opšte upotrebe koji ulaze uBiH, više od 90%, 

· Prekid izvršavanja svih međunarodnih obaveza o kontroli i prometu izvora zračenja i opojnih droga na teritoriji BiH i dr. 

S toga je bilo potrebno utvrditi nadležni organ na nivou Bosne i Herecegovine koji će stručno pratiti i koordinirati izvršavanje ovih obaveza sa drugim državama i međunarodnim organizacijama i nadležnim organima u entitetima. 

Prema tome posebnim zakonom treba regulisati pitanje iz djelatnosti zdravstva od interesa za cijelu Bosnu i Hercegovinu i državno tijelo zaduženo za koordiniranje pomoći iz entiteta, kao i stalno obezbjeđenje konsolidiranih podataka u cilju ispunjavanja međunarodnih obaveza Bosne i Hercegovine iz područja zdravstva. 

U cilju bolje i brže izgradnje tranzicijskih promjena u zdravstvu ove Zemlje nužno je umjesto velikog broja međunarodnih foruma i nosioca tog procesa uspostaviti DRŽAVNE MEHANIZME NA NIVOU BiH. 

Neophodno je donijeti slijedeće zakone: 

· Zakon o zdravstvenoj zaštiti Bosne i Hercegovine, 

· Zakon o zdravstvenom osiguranju BiH,

· Zakon o Zavodu za javno zdravstvo BiH (u parlamentarnoj proceduri – prošao komisijsku fazu),

· Zakon o lijekovima BiH.

INSTITUCIJE 

· Ministarstvo zdravstva BiH, 

· Zavod za javno zdravstvo BiH,

· Komisija za zdravu reprodukciju stanovništva u saradnji sa UNICEF-om i SZO, 

· Državna komisija za kontrolo zaraznih bolesti,

· Komisija za zaštitu okoline,

· Komisija za zaštitu od zračenja,

· Komisija za statistiku i slično. 

Ustavni osnov za donošenje Zakona sadržan je u članu 1 Ustava Bosne i Hercegovine, odredbama tačke 2.  i tačke 4. Aneksa II na Ustav Bosne i Hercegovine, kojim se predviđa kontinuitet institucija Bosne i Hercegovine, kao i u odredbi člana III 5.a) Ustava Bosne i Hercegovine, kojim se uređuje da će Bosna i Hercegovina preuzeti nadležnost za ona pitanja čije je uređenje neophodno da bi se sačuvao međunarodni subjektivitet Bosne i Hercegovine, a u vezi člana IV tačke 4.a) i e) Ustava prema kojem će Parlamentarna skupština imati nadležnost za donošenje zakona kao što je potrebno da se provedu odluke Predsjedništva ili da se provedu nadležnosti skupštine po ovom Ustavu, kao i druga pitanja koja su neophodna da se provedu i njene dužnosti. 

Konvencije o ljudskim pravima garantiraju svim građanima temeljna ljudska prava u okviru kojih je pored prava na život, rad i slobodu, utvrđeno kao temeljno pravo i pravo NA ZDRAVLJE I ZDRAVSTVENU ZAŠTITU. 

Polazeći od ovakvih principa SBiH će u narednom periodu, a u cilju unapređenja i poboljšanja zdravstvene zaštite u BiH u oblasti zdravstva, naročito zalagati za provedbu sljedećih ciljeva: 

· Zalagati se za donošenje zagarantovanog minimuma zdravstvene zaštite na nivou države BiH, što bi podrazumjevalo definisanje prava svih građana BiH bez obzira na zaposlenje, imovinsko stanje, mjesto stanovanja, etničku ili vjersku pripadnost na minimum zdravtvene zaštite, koja podrazumjeva dijagnostičke i terapijske postupke kojima će oboljeli i povrijeđeni biti adekvatno humano i etički zbrinuti i neće biti vitalno ugroženi.                                     Ovaj tzv. Minimum zdravstvene zaštite treba da garantuje zbrinjavanje svakog lica na svakom mjestu i u svakom momentu, a proizilazi iz pripadnosti državljanstvu BiH.                                                                                                     Za provođenje ovog cilja neophodna je bolja organizacija zdravstvene službe i zdravstvenog osiguranja uz jasno definisanje sadržaja, kvalitete i cijene medicinske usluge, a sredstva bi se prvenstveno obezbjeđivala iz PDV-a i namjenskih taxi na proizdvode i aktivnosti naročito opasne po zdravlje (duhan, alkohol)

· Investiranje u javno – zdravstvene programe radi ubrzanja ekonomskog razvoja BiH predviđa provođenje ciljanih programa za smanjivanje i prevenciju najvažnijih rizika po zdravlje stanovništva. Javno – zdravstveni programi za smanjivanje zdravstvenih razlika se sada ne provode prvenstveno zbog toga što zdravstveno osiguranje za njih izdvaja premalo ili ništa, a državne vlasti za ovu svrhu do sada nisu ništa obezbjeđivale iz indirektnih poreza i namjenskih taxi.                                                                                            Zbog nebrige državnih organa u BiH se danas praktički ništa ne poduzima da se spriječe ili smanje rizici za zdravlje koji su kvalificirani u najnovijem izvještaju SZO u sedam grupa.                                                                                         Za provođenje ovih programa neophodno je planiranje na nivou države, kao i postojanje tijela koje će to raditi – Ministarstvo zdravstva BiH.

· Ujednačavanje prava na zdravstvenu zaštitu osigurati svim građanima BiH definiranjem i donošenjem osnovnog (bazičnog) paketa zdravstvenih usluga. 

· Podržati reformu svih nivoa zdravstvene zaštite, 

· Podržati reformu sistema medicinske edukacije na svim nivoima, 

· Podržati reformu zdravstvenog osiguranja, 

· Definirati novi način finansiranja zdravstvenih ustanova baziranog na zdravstvenim programima,

· Osigurati potpunu zdravstvenu zaštitu bez participacije RVI, porodicama šehida, poginulih boraca, izbjeglicama i raseljenim osobama, kao i zdravstvenu zaštitu djece i omladine i žena u vezi sa planiranjem porodice, trudnoćom i porođajem, 

· Podržati razvoj porodične medicine uz uvažavanje uslova i specifičnosti vezanih za našu Zemlju – originalni bosanski model,

· Slobodno opredjeljenje građana u pogledu prava na slobodan izbor liječnika, prava da bude informisan o svom zdravlju i medicinskom postupku kao i obaveze da brine o vlastitom zdravlju, 

· Osigurati Zakonski okvir koji će omogućiti privatizaciju u sektoru zdravstva s tim da se osigura daljnje opstajanje kapaciteta javnog zdravstva, koje je u tranzicijskom periodu odgovoran za zdravstvenu sigurnost građana, 

· Podržati razvoj visoko diferencirane zdravstvene zaštite koja bi uz adekvatnu opremu i edukaciju kadra mogla biti sa ekonomskog stanovništva profitabilna grana, 

· Podržati razvoj zdravstvenog turizma, 

· Zalagati se za bolji standard zdravstvenih radnika, ali ne kroz dopunski rad koji u sadašnjoj praksi predstavlja destabilizirajući faktor javnog zdravstvenog sektora. 

